Монгол Улсын Их Хурлын 2009 оны хаврын ээлжит чуулганы Төрийн байгуулалтын байнгын хорооны 7 дугаар сарын 7-ны өдөр /Лхагва гараг/-ийн хуралдаан 15 цаг 55 минутад Төрийн ордны “В” танхимд эхлэв.


УИХ-ын гишүүн Д.Дондог ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 15 гишүүн ирж, 71.4 хувийн ирцтэй байв. Үүнд:


Чөлөөтэй: Г.Баярсайхан, Д.Загджав, Н.Алтанхуяг, Ж.Сүхбаатар
Өвчтэй: Ө.Энхтүвшин, Э.Бат-Үүл
Нэг.УИХ-ын 2009 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл /хэлэлцэх эсэх/
Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Батмөнх, Төрийн байгуулалтын байнгын хорооны зөвлөх О.Тунгалаг нар байлцав.

Тогтоолын төслийн талаархи танилцуулгыг УИХ-ын Тамгын газрын нарийн бичгийн дарга С.Магнайсүрэн, УИХ дахь МАХН-ын бүлэг, Ардчилсан намын бүлгээс ирүүлсэн саналыг УИХ-ын гишүүн Д.Дондог нар танилцуулав.

Тогтоолын төсөлтэй холбогдуулан УИХ-ын гишүүн Д.Лүндээжанцан, Ч.Сайханбилэг, Д.Энхбат нарын асуусан асуултад УИХ-ын гишүүн Д.Дондог, УИХ-ын Тамгын газрын нарийн бичгийн дарга С.Магнайсүрэн  нар хариулж, тайлбар хийв.

УИХ-ын гишүүн Д.Энхбат, Д.Лүндээжанцан, Ч.Сайханбилэг, Н.Энхболд, Ц.Батбаяр, Х.Тэмүүжин, Р.Раш нар санал хэлэв.

Д.Дондог:-УИХ-ын 2009 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

1

Бүгд


12

Гишүүдийн олонхийн саналаар дэмжигдлээ.

Байнгын хорооноос гарах танилцуулгыг УИХ-ын гишүүн Д.Дондог УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 25 минутад хэлэлцэж дуусав.

Хоёр.Монгол Улсын Ерөнхийлөгчийн алба хашиж байсан Н.Энхбаярын хангамжийн тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Засгийн газрын ХЭГ-ын дарга Б.Долгор, УИХ-ын Тамгын газрын зөвлөх Э.Түвшинжаргал, Төрийн байгуулалтын байнгын хорооны зөвлөх О.Тунгалаг нар байлцав.

Тогтоолын төслийн талаархи танилцуулгыг Засгийн газрын ХЭГ-ын дарга Б.Долгор танилцуулав.

Тогтоолын төсөлтэй холбогдуулан УИХ-ын гишүүн Н.Энхболд, Су.Батболд нарын асуусан асуултад Засгийн газрын ХЭГ-ын дарга Б.Долгор хариулж, тайлбар хийв.

УИХ-ын гишүүн Ч.Сайханбилэг, Ц.Нямдорж, С.Ламбаа, Д.Лүндээжанцан нар санал хэлэв.

Д.Дондог:-Монгол Улсын Ерөнхийлөгчийн алба хашиж байсан Н.Энхбаярын хангамжийн тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

12

Татгалзсан

0

Бүгд


12

Гишүүдийн олонхийн саналаар дэмжигдлээ.

Байнгын хорооноос гарах танилцуулгыг УИХ-ын гишүүн Д.Одхүү УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 40 минутад хэлэлцэж дуусав.

Гурав.Төрийн байгуулалтын байнгын хорооноос 2009 оны хаврын ээлжит чуулганы завсарлагааны хугацаанд хийх ажлын төлөвлөгөө
УИХ-ын гишүүдээс асуулт, санал гараагүй болно.

Д.Дондог:-Төрийн байгуулалтын байнгын хорооноос 2009 оны хаврын ээлжит чуулганы завсарлагааны хугацаанд хийх ажлын төлөвлөгөөг баталъя гэсэн саналтай байгаа гишүүд гараа өргөнө үү.

Зөвшөөрсөн

12

Татгалзсан

0

Бүгд


12

Гишүүдийн олонхийн саналаар дэмжигдлээ.

Хуралдаан 16 цаг 45 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ






Ц.НАРАНТУЯА
УИХ-ЫН 200
9 ОНЫ ХАВРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 

7 ДУГААР САРЫН 7-НЫ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ
Хуралдаан 16 цаг 00 минутад эхлэв.


Д.Дондог:-Та бүгдийн өдрийн амгаланг айлтгая. Уучлалт хүсье би жаахан оройтчихлоо. 

Өнөөдрийн Байнгын хорооны хуралдаанаар хоёр асуудал хэлэлцэхээр байна. 

1.УИХ-ын 2009 оны намрын чуулганаар хэлэлцэх асуудлын төлөвлөгөөг батлах тухай УИХ-ын тогтоолын төсөл, хэлэлцэх эсэх
2.Монгол Улсын Ерөнхийлөгчийн алба хашиж байсан Н.Энхбаярын хангамжийн тухай УИХ-ын тогтоолын төсөл, хэлэлцэх эсэх ийм хоёр асуудлыг хэлэлцэхээр төлөвлөсөн байна. 

Ингээд хэлэлцэх асуудалтай холбоотой асуулттай гишүүн байна уу? алга байна. За тэгвэл хэлэлцэх асуудлаа баталъя гэсэн гишүүд гараа өргөнө үү. За санал нэгтэй баталлаа.

Нэгдүгээр асуудлын хувьд УИХ-ын 2009 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төсөл байгаа. Энэ манай Байнгын хороо оруулдаг.

Энэ бэлтгэсэн асуудлыг УИХ-ын Тамгын газрын нарийн бичгийн дарга Магнайсүрэн танилцуулна.

С.Магнайсүрэн:-Монгол Улсын Их Хурлын тухай хуулийн 15-р зүйлийн 15.2 дахь хэсэгт  заасны дагуу УИХ-ын ээлжит чуулган завсарлахын өмнө дараагийн ээлжит чуулганаар хэлэлцэх асуудлын талаар УИХ-ын тогтоолын төсөл боловсруулж, батлуулдаг ийм хуультай. Энэ 2009 оны намрын ээлжит чуулганаар хэлэлцэх асуудлын тухай холбогдох байгууллагуудаас Байнгын хороод, Ерөнхийлөгч, Засгийн газрын ХЭГ, намын бүлгүүд гэсэн ийм байгууллагуудаас саналыг авсан. Урьдчилсан байдлаар санал 180 орчим хууль, тогтоолын төслийг УИХ-ын 2009 оны намрын чуулганаар хэлэлцүүлье гэдэг ийм санал ирсэн. 

Бид Их Хурлын Тамгын газар дээр нэгтгэхдээ хэд хэдэн үндсэн шалгуурыг барьж нэгтгээд, одоо гишүүдийн гар дээр байгаа төсөлтэй нийтдээ 66 хууль болон тогтоолын төсөл байж болох юмаа гэдэг байдлаар санал болгож байгаа. 

Нийтдээ 180 орчим төслөөс 66 төсөл. Энэ 66 төслөөс бие даасан 51 хууль байгаа, бодлогын баримт бичиг 15-ыг санал болгосон.

Ямар шалгуураар бид нар авсан бэ гэхээр нэгдүгээрт, хүчин төгөлдөр мөрдөгдөж буй хуулиар тодорхой хугацаатай батлахаар заасан асуудлууд бий, 5 асуудал байгаа. Энд төсвийн тухай 3 хууль, дээр нь үндсэн чиглэл, мөнгөний бодлого гэх мэтчилэн ингээд зайлшгүй хугацаатай хуульчлан батлахаар заасан асуудлуудыг оруулсан. 

Хоёрдугаарт, УИХ-д өргөн мэдүүлэгдсэн бөгөөд одоо хэлэлцүүлгийн шатанд байгаа, зайлшгүй дараагийн хэлэлцүүлэгт шилжихээр байгаа асуудлуудыг оруулсан. Тухайлбал, Өрсөлдөөний тухай хуулийн төсөл, Үйлдвэрлэл, технологийн паркийн эрх зүйн байдлын тухай хуулийн төсөл гэх мэтчилэн хуулийн төслүүд орсон.

Гуравдугаарт, Санхүү, эдийн засгийн хүндрэлийг даван туулах арга хэмжээний тухай Их Хурлын 2009 оны 22-р тогтоолд нэр зааж оруулсан төслүүд бий. Тухайлбал, Хадгаламжийн даатгалын төсөл, Хөрөнгийн үнэлгээний тухай хуулийн төсөл гэх мэтчилэн ийм 8 хуулийн төсөл байгаа.

Мөн Засгийн газрын үйл ажиллагааны мөрийн хөтөлбөр болон хууль тогтоомжийг 2012 он хүртэл боловсронгуй болгох үндсэн чиглэлд нэр заагдаж орсон 29 төслийг энэ тогтоолын төсөлд оруулсан. Энэ нь болохоор зэрэг 2009-2010 онд боловсруулж батлуулахаар үндсэн чиглэлд тусчихсан. Мөн Засгийн газрын үйл ажиллагааны мөрийн хөтөлбөрт тусчихсан ийм төслүүдийг сонгож авсан.

Бусад эрх бүхий байгууллагуудаас ирүүлсэн зарим бие даасан хуулийн төслүүд 14 хуулийн төсөл орсон. 

Дараагийн дугаарт, бодлогын баримт бичгүүдийг бид нар ярьж байгаад үндсэндээ зайлшгүй гарах ёстой гэж үзсэн бодлогын баримт бичгүүдийг бас санал болгож оруулсан. 

Хуульд нэмэлт, өөрчлөлт оруулах тухай болон бусад хуулийн төслүүдийг үндсэндээ энд оруулаагүй.

Тогтоолын төслийн 2 болон 3 дахь заалтаар бусад өргөн мэдүүлэгдээд байгаа энд нэр заагдаагүй боловч өргөн мэдүүлэгдсэн, мөн хэлэлцүүлгийн шатанд байгаа, бас бусад байгууллагуудаас хэлэлцүүлэхээр санал болгосон хуулийн төслүүдийг энэ тогтоолын төслийн 2, 3 дахь заалтаар шийдчих боломжтой гэж үзсэн учраас бид энэ 66 төслөөр хязгаарлаж оруулсан.

Яг сая энэ Байнгын хороон дээр зарим намын бүлгээс санал ирсэн байгаа. Энийг тусгаж чадаагүй байгаа. Эргээд бас яриад явчихаж болох болов уу гэж бодож байна.

Д.Дондог:-Саяны танилцуулгатай холбогдуулаад асуулттай гишүүд байвал нэрээ өгье. Би энэ дээр 2 зүйлийг нэмээд хэлчихье. Сая хурал эхлэхийн өмнө МАХН-ын бүлэг, Ардчилсан намын бүлгээс саналууд ирсэн байна. Энэ саналуудаас аваад үзэхээр зэрэг саяны Магнайсүрэн даргын танилцуулган дотор урьдчилж ирээгүй байсан учраас албан ёсоор бүгдийг тусгасан тухай асуудал байхгүй. МАХН-ын бүлгийн санал дотроос 12 асуудал тусгагдсан байна гэж сая тооцоо гарч байна. Ардчилсан намын бүлгийн санал дотроос 5 асуудал тусгагдсан байна гэсэн санал гарч байна. МАХН-ын бүлэг нийтдээ 30 асуудал санал болгосон байна. Ардчилсан намын бүлэг 24 асуудал санал болгосон байна. Ийм асуудлууд байна гэдгийг мэдээлчихье. Ингээд та бүхэн асуултаа асууя гэж бодож байна.

Лүндээжанцан дарга асуултаа асууя
Д.Лүндээжанцан:-Намрын чуулганы хэлэлцэх асуудлыг ярихдаа Засгийн газрын үйл ажиллагааны хөтөлбөр 2012 он хүртэл боловсруулж, батлах хууль тогтоомжийн жагсаалт, бусад хууль тогтоолоор өгөгдсөн үүргүүд энэ бүдийг харгалзсан байхаа гэж бодож байна. Энэ дотор би асуултын шинжтэй, саналын шинжтэй юм. Ер Монгол Улсын Үндсэн хуульд өөрчлөлт оруулах асуудлыг МАХН-ын бүлгийн гишүүд бас санал гаргасан. Энийг ярихаар хүмүүс их сонирхдог. Өөр өөрсдийн өнцгөөс. Энд тогтолцоотой холбоотой юм байхыг үгүйсгэхгүй. Гэлээ гэхдээ энэ бол том өөрчлөлтийн асуудал яригдана. Төрийн эрх мэдлийн хуваарилалттай. Мөн сонгуулийн тогтолцоог сонгож авахтай холбогдуулаад бяцхан өөрчлөлт хийхийг үгүйсгэх аргагүй.

Гуравт, хот тосгоны эрх зүйн байдалтай холбоотой асуудлыг хүмүүс их ярьдаг. Энэ мэтчилэнгээр өөр өөрийнхөө өнцгөөс гэдэг юмуу, өөр өөрийнхөө байр сууриар нэлээн олон гишүүд энэ Үндсэн хуулийн нэмэлт, өөрчлөлтийн тухай саналыг оруулсан байгаа юм. Энэнд орохгүй байлаа ч гэсэн шаардлагатай нөхцөл байдалд Үндсэн хуулийн өөрчлөлтийн асуудал ямар нэгэн хэмжээнд яригдах уу, үгүй юу гэдэг асуудал байгаа юм.

Энэнээс уламжлаад би Сонгуулийн хуулийг ярих гэж байна. УИХ-ын сонгуулийн хууль, Орон нутгийн сонгуулийн хууль хоёрыг, тэгээд Сонгуулийн төв байгууллагын хууль гурвыг энэ намрын чуулганаар ярихаас өөр зам байхгүй юм шиг байгаа юм. Үүнтэй холбогдуулаад Үндсэн хуультай бас асуудлууд ургаж гарч ирнэ, ямар тогтолцоо сонгож авахаас шалтгаалаад. Энэ хэсэг асуудлыг яах вэ? энэ чинь үүрэг, даалгавартай, хугацаатай, энэнээс цааш явахад хэцүү болчихдог ийм асуудал байгаа юм. Энэ дээр манай Төрийн байгуулалтын байнгын хорооны бусад гишүүд ч гэсэн юу гэж бодож байна вэ?

Хэрвээ намрын чуулганы асуудал ингээд зоогоод өгвөл бид шууд хэлэлцэх юм. Энэ зун бол ажиллах шаардлага гарлаа л даа. Тэгсэн тэгээгүй ажиллаж л таарна, ажиллаж ч байгаа. Гэлээ гэхдээ энэ дээр ямар байдал, байр суурь байна вэ гэж.

Биржийн хуулийг их ярьдаг юм. Хөдөө аж ахуйн бүтээгдэхүүний үнэтэй холбогдуулаад энийг хүмүүс байнгын ярьж байгаа. Иргэдийн санаа оноо их байна. Энэ дотор би бас олж харахгүй байгаа. Бусад олон хуулиуд байна даа. Үнэндээ энэ болгоныг бүгдийг нь хэлэлцчихдэг бол сайн л байна. Тэгэхдээ бэлэн болсон тохиолдолд нээлттэй орхидог хуучин арга байдаг. Энэ аргаараа явах уу, үгүй юу гэсэн ийм асуултууд байна.

Д.Дондог:-Магнайсүрэн дарга хариулт өгье.

С.Магнайсүрэн:-Шалгуур түрүүнд хэлсэн. Нэмэлт, өөрчлөлт оруулах тухай хуулийн төслүүдийг ерөөсөө тусгаагүй. Яагаад гэхээр 180 орчим хуулийн төсөл ирсэн учраас бид нар нэмэлт, өөрчлөлт оруулах асуудлыг үндсэнд нь хассан. Дандаа бие даасан хуулийн төслүүдийг оруулсан юм. Биржийн хуулийн төсөл бол байгаа. 

Энэ тогтоолын 2, 3 дахь заалтаар нээлттэй байгаа. Энд дурьдагдаагүй боловч. Энд орсон асуудлууд зайлшгүй байх ёстой гэж байгууллагуудын үзсэн тийм бие даасан хуулиуд орсон гэдгийг л бас хэлье.

Үндсэн хуультай холбоотой, сонгуультай холбоотой асуудлыг Дондог дарга.

Д.Дондог:-Би хариулт өгье. Уламжлал ёсоор бол эхний хуулиудын жагсаалтыг хийгээд тэгээд 2 дахь заалтан дээрээ тухайн үед өргөн барьж болохоор мөн өргөн баригдсан хуулиудыг хэлэлцэж болохоор ийм заалт хийдэг. Тэрнийхээ дагуу хийсэн байгаа.

Намын бүлгүүд ер нь Үндсэн хуулинд өөрчлөлт хийнэ гээд одооноос ажлын хэсэг байгуулаад ажиллуулаад явна гэвэл энэ болохгүй юм байхгүй. Бас нэлээд асуудлыг хөндье гэдгийг зөвхөн УИХ дахь намын бүлэг, УИХ-ын гишүүд төдийгүй, гадна талд ч гэсэн хүмүүс нэлээд санал болгодог болсон. Энэ асуудал байгаа. Энийг тусгахад болохгүй юм байхгүй. Сонгуулийн хууль ч ялгаа байхгүй. Сонгуулийн хуулийг ирэх намар л оруулахгүй бол цаашаагаа сонгууль дөхөөд ирэхээр зэрэг үндсэн агуулгаасаа өөр болох гээд янз бүрийн юм болоод л ингээд байна байх гэж бодож байгаа. Энэ хоёр хуулийн хувьд ийм.

Биржийн хуулийг сая байгаа гэж байна. Өнөөдөр бид хэлэлцэх эсэхийг нь ярьчихна. Энэ дээр нэр байхгүй байгаа ч гэсэн дараагийн анхны хэлэлцүүлэг дээр тодорхой хуулиудыг нэмж тусгаж болно. Анхны хэлэлцүүлэг дээр. Гэхдээ намрын чуулган бас өөрөө хэдэн үндсэн баримт бичиг хэлэлцдэг, бас нэлээн цаг хугацаа шаарддаг хуралдаан учраас дээрээс нь хэтэрхий олон хууль нэмчихвэл сүүлдээ намрын чуулганаар хэлэлцэх асуудал нь багтаж өгөхгүй, Их Хурал хэлэлцэх асуудлынхаа тэдэн хувьтай хоцорлоо гээд бас ийм ярианд орж магадгүй юм. Энийг бас бодолцоно биз ээ гэж ингэж бодож байна.

Сайханбилэг дарга
Ч.Сайханбилэг:-Намын бүлгүүдээс өгсөн саналуудыг яаж тусгах вэ гэдгийг гол нь асуух гээд байсан юм л даа. Сая бас тодорхой хэмжээгээр хариулчихлаа.

Д.Дондог:-Миний бодож байгаагаар анхны хэлэлцүүлэг хийх үед та бүхэн бас саналаа тодруулж хэлнэ биз. Бүгдийг нь тусгана гэвэл энэ чинь дахиад эргээд 60-аад асуудал орох гэж байна. Нийтдээ 120-иод асуудлыг намрын чуулганаар хэлэлцэж яагаад ч багтахгүй шүү дээ. Тэгэхээр та бүхэн бас бодно биз. Тухайн үед нь ямар саналаа онцолж хэлэх вэ гэдгээ бодно биз. Хэлэлцүүлгийн үед анхны хэлэлцүүлэг дээр санал хураалт явуулаад тэгээд дэмжээд оруулахаар болоод явчихъя гэсэн байр суурьтай байгаа. Яагаад гэвэл цаад талд нь гарц байгаа учраас тэгж хэлэх байна.

Өнөөдөр хэлэлцэх эсэх учраас заавал энэ жагсаалтанд оруулна, цааш нь оруулна гэж ингэж яах нь зохимжгүй байхаа. Нэгэнтээ ороод ирсэн асуудал байгаа, дэгээрээ явах нь зөв байх гэж бодож байна.

Ингээд асуулт дууслаа. Саналтай гишүүд байна уу?

Энхбат гишүүн
Д.Энхбат:-Би бас энэ хаврын чуулганы жагсаалт орж ирж байх үед хэлж байсан тэр саналаа бараг давтах гэж байна л даа. Гэхдээ хаягийг нь жаахан өөрчлөөд. Энэ хоёр намын бүлэг нэгэнт зарчмын бодлогоо гаргаад хаалттай хаалганы цаана шийдээд явдаг. Энэ тогтолцоог мэдээж би шүүмжлдэг. Тэгэхдээ энэ удаа нэгэнт механизм ийм учраас би нэг асуулт асуух гэсэн юм.

Ерөөсөө ийм хуулийн жагсаалтаар биш, нэгэнт улс төрийн хоёр нам засгийн эрхийг энэ 4 жил хамт хэрэгжүүлэх гэж байна. Улс төрийн нэгдсэн шинэчлэлийг явуулна гэж ярьж байна. Тэгэхээр би ганцхан зүйл асуух гээд байгаа юм. Энэ шинэчлэлийн чинь жагсаалт, приортет нь хаана байгаа юм бэ? Өөрөөр хэлбэл, нэгдүгээрт, төрийн шинэчлэлийн яг ийм ийм алхамуудыг хийе, эдийн засгийн салбарт ийм юм хийе, хууль эрх зүйн хүрээнд ийм юм хийе гээд яг приоритет жагсаалтууд, зорилгуудаа тодорхойлчихвол тэр раман дотор энэ бүх зүйлүүдийг задлаад ярьж болмоор санагдаад байгаа юм. Яг ингээд явахаар би түрүүнд Лүндээжанцан даргатай параллель үг хэлэх гэж байна л даа.

Ерөөсөө ингээд энэ ирэх өвөл миний хувьд миний бодлоор бол улс төрийн намуудын хувьд хамгийн продуктивный сонгуулиас алс, хамгийн үр дүнтэй ажиллах ганц жил байгаа юм шиг харагдаад байгаа юм. Гэтэл бид нар зорилгоо… би хувьдаа гэхэд энэ шинэчлэлийнх нь зорилгыг ерөөсөө олж харахгүй байгаа юм. Тэгэхээр яг энэ бодлогын гэх юмуу, стратегийн гэх юмуу, шинэчлэлийн приоритетуудыг намын бүлгүүд нь хэлэлцээд баталсны дараа энэ жагсаалт гарвал энэ өөрөө хэрэгжүүлэлтийн алхам болмоор харагдаад байгаа байхгүй юу. Тэгэхээр миний ойлгож байгаагаар бол энэ өвөл үнэхээр төрийн шинэчлэлийн хувьд нэлээн томоохон алхамууд хийгдэх тухай яриад байна л даа. Үндсэн хуулийн өөрчлөлттэй холбоотой. Сонгуулийн хуультай. Тэгэхээр яг энэ концепцийнхоо зүйлүүдийг бид нар хэзээ ярих юм бэ? яг  хуультайгаа холбоод ярьчих юмуу, тэгэхээр энэ чинь маш явцуу ярина шүү дээ.

Нэг иймэрхүү зүйлүүдийг Төрийн байгуулалтын байнгын хороо анхааралдаа авахгүй юмуу гэсэн ийм л миний бодол байна. Магадгүй намын бүлгүүд энийг их илүү өргөн хүрээнд авч үзээчээ гэсэн хүсэлт байгаа юм.

Д.Дондог:-Асуултанд би товчхон хариулъя. Энэ баримт тухайн чуулганы хугацаанд хэлэлцэх … асуулт асууна гэсэн юм. Санал болох юмуу? за за санал юм байна.

Лүндээжанцан дарга
Д.Лүндээжанцан:-Зөвхөн ээлжит чуулганаар хэлэлцэх асуудлын тухай гэдэг жагсаалт л баталдаг л даа. Энэ ерөнхийдөө бид энэ тогтоол, чуулганд хэлэлцэх асуудал цаанаа шинэчлэл, эдийн засаг, нийгэм, төрийн тогтолцоо, гадаад харилцаа, санхүү, мөнгөний бодлоготой холбоотой, Засгийн газрын мөрийн хөтөлбөр хэрэгжүүлэх том зорилтууд, түүнийг шийдвэрлэхтэй холбоотой эрх зүйн орчныг бүрдүүлэх чиглэлээр яг гол гол нүдийг нь олсон ийм зүйлүүдийг тусгаж оруулах нь зүйтэй гэдэг манай түрүүчийн. Сая Энхбат гишүүн хэллээ. Ерөнхийдөө санал нэг байгаа юм. Ер нь ингэж л бодож хийсэн.

Гэлээ гэхдээ нийгмийн харилцаа их баялаг, олон талтай, амьдрал баян. Тийм учраас харахад жижигхэн юм шиг мөртлөө хуулиуд жижигрээд орж байгаа юм шиг мөртлөө гарцаагүй л амьдрал дээр шаардагдсан. Болж өгвөл цөмийг нь хэлэлцээд, чанар сайтай үр өгөөжийг нь тооцоод баталмаар байдаг. Харамсалтай нь цаг хугацаа, хүний нөөц бүх талаасаа бодоход яаж ч үзээд барахааргүй ийм зүйл оруулаад ирсэн байгаа юм.

Зарим хуулийн нэмэлт, өөрчлөлт гэдэг бол бүр цоо шинэ  хууль баталснаас илүү тийм их хэцүү асуудлууд байгаа. 

Тэгэхээр би энд хэлэлцэх эсэхийг дэмжиж байна. Хэлэлцэх эсэхээ шийдчихье. Тэгээд би ямар санал гаргаж байна вэ гэвэл хоёр бүлгээс төлөөлөгч гаргая, Н.Энхболд дарга орвол сайн байна. Их Хурлын дэд дарга. Дондог дарга олон жил энэ асуудлыг хариуцсан, одоо Төрийн байгуулалтын байнгын хорооны даргыг орлож байна. Дондог дарга оролцоод. Ардчилсан намын бүлгээс төлөөлөл ороод Сайханбилэг дарга өөрөө сууж байна, Тэмүүжинг ч өгдөг юмуу,  хэнийгээ ч өгдөг юм, та нэг хүн өгмөөр байна.

Тэгээд тэр гишүүний хууль, энэ гишүүний хууль гэхгүйгээр ерөөсөө зоримог хийх ёстой, хөдөөгийн бодлогын талаар яг ямар асуудал ярих юм, нийслэлийн эрх зүйн байдлын чиглэлээр яг ямар асуудал шийдэх юм, ингээд одоо хямралыг даван туулах төлөвлөгөөнд заасны дагуу нэн шаардлагатай эхний ээлжинд хэлэлцүүлэх ямар хуулиудыг хэлэлцэх юм, тэгээд нөгөө нэмэлт, өөрчлөлттэй холбоотой төрийн тогтолцоо, улс төрийн нам, сонгуультай холбоотой ямар хуулиуд байх юм. Ингээд нэг базаад энэ хүмүүсийг дайрч давшлахгүй байхыг хичээх хэрэгтэй. Хасахыг нь хасаад, ингээд бүр хайч бариулна гэдэгтэй адилхан ингээд л цомойсон, үсрээд л 30 асуудлыг оруулаад ирвэл яасан юм бэ? Анхдугаар хэлэлцүүлгийн үед.

Бусад гарцаагүй асуудлууд байгаа. Энийг нь нээлттэй, бэлэн болгоод ярих юмуу, яг цаг хугацаанд нь өргөн барих юм бол тэр нь нээлттэй байвал яасан юм бэ гэсэн ийм горимын шинжтэй санал гаргамаар байна. Сайханбилэг дарга юу гэж үзэх юм.

Д.Дондог:-Сайханбилэг дарга
Ч.Сайханбилэг:-Санал хэлсэн гишүүдтэй адилхан байна. Бид нар жагсаалт л батлах учиртай юм чинь Энхбат гишүүний хэлээд байгаа шиг үнэхээр приоритет жагсаалтнаас харагдахад хэцүү л дээ. Дарааллыг нь харна уу гэхээс биш. Гэхдээ нэг зүйл дээр санал нэгдээд байгаа. Ер нь улс төрийн хүрээний, ялангуяа манай Төрийн байгуулалтын байнгын хорооны эрхлэх асуудлын хүрээний их олон чухал асуудлуудыг энэ ирж байгаа намар хэлэлцэхгүй бол өөрөө дахиж гарах магадлалууд нь цаг хугацааныхаа эрхээр буураад явчихдаг ийм зүй тогтол урьд талын 4 парламент дээр харагдсан. 

Тийм учраас одоо манай гишүүд харьцангуй туршлагатай болсон байх гэж бодож байгаа. Үндсэн хуулийн нэмэлтийн асуудлыг үнэхээр ирж байгаа намрын чуулганы асуудалд оруулахгүй л бол эргээд энэ хууль өөрөө батлагдах эсэх дээр бид нар бас дараа дараагийн чуулган руу шилжээд явах юм бол асуудал хүндрэх тийм тал руугаа орох байхаа. Тэгээд энэ Сонгуулийн хууль, улс төрийн тогтолцоотой холбоотой олон олон хуулиудыг гаргах ёстой.

Тийм учраас яг одоо ингээд хэлэлцэх эсэхийг нь шийдчихээд, дараа нь хэлэлцүүлгэн дээр үнэхээр Лүндээжанцан даргатай санал нэг байна. Уг нь болж өгвөл энэ бүлгүүдээс санал  гаргаж байгаа хуулиудын төслийг аль болох түлхүү оруулаад гэхдээ бүлгүүд өөрсдөө зүгээр нэг ийм жагсаалт өгөөд орхих биш, өөрсдөө бас яг дотроо ажлын хэсэг гаргаж энэ хуулийн төслүүдийг хэлэлцэхэд бэлэн болгох чиглэлээр бас нэлээн хариуцлагатай ажилламаар байгаа юм. Яг үнэхээр алийгаа хийж чадах уу, аль хуулиа үнэхээр приоритет өгөх вэ гэдгийгээ бас нэг ярьж байгаад ингээд хоёр бүлгийн  хамтарсан ойлголцол маягтай эхний хэлэлцүүлгийн үед яриад явчих байх. Ерөнхийдөө бас хийх ёстой хуулиудаа түлхүү хийгээд шахуу явчих нь зүйтэй гэсэн ийм байр сууриудтай байгаа юм.

Сая бас Энхболд дарга ч гэсэн чухал асуудал хөндөж байна. Өнгөрсөн намар  хийсэн хоёр намын хооронд байгуулсан гэрээн дээр байгаа бас яг үнэхээр цаг хугацааны хувьд тулгамдаж байгаа ямар ямар асуудлууд байна. Тэр чиглэлийн асуудлыг бас гарах ажлын хэсгүүд эргэж нэг шүүж, тунгааж орж ирэх нь зүйтэй байх. Яагаад гэхээр тус тусдаа саналаа оруулаад ирчихсэн байгаа учраас хамтраад бас нэг ярих ийм хэлбэр бас үгүйлэгдээд байгааг үгүйсгэхгүй. Иймэрхүү чиглэлүүдээр бэлтгэл хангаад эхний хэлэлцүүлгийн үед жаахан тодорхой болгоод хэлэлцээд явчихъя гэсэн ийм саналтай байна.

Д.Дондог:-Энхболд гишүүн
Н.Энхболд:-Хоорондоо ярьж байсныг ярьчихжээ. Ерөнхийдөө адилхан саналтай байна. Бид нар ингээд чуулган болгоны эцсээр жагсаалт гаргадаг, тэгээд дараагийн чуулган дуусах үед үзэхээр их тийм замбараа муутай яваад ирсэн, яг эцсийн дүндээ багцлаад бодоод үзэхээр энэ хугацаанд ямар чиглэлийн ямар том асуудлуудыг яаж шийдэв гэдэг юм харьцангуй бага, ийм тохиолдол зөндөө олон гардаг. Дандаа тийм биш л дээ. Бүгдээрээ бараг адилхан санаатай байх шиг байна. Энэ ирэх намрын чуулган, дараагийн хаврын чуулган хоёр бол УИХ-аас улс төрийн шинж чанартай, төрийн байгуулалттай холбоотой, төрийн төлөвшилтэй холбоотой, эдийн засгийг бас нэг боломжийн гараан дээр нь аваачаад тавихтай холбоотой асуудлуудыг  хэлэлцэж болох хоёр чуулган л энэ болов уу гэж бодож байгаа юм.

Энэ дээр арай урьд өмнө жагсаалт баталж байснаасаа жаахан өөр, яахав хэлэлцэх эсэхээ өнөөдөр шийдчихье. Тэгээд нэг дэхэд бүлгүүд дээрээ бас нэг яриад. Тэрнээс наана бас зөвшилцөж байгаад тэгээд нэг багц багцаар нь ийм асуудлуудыг ингээд шийдчихвэл улс төр нь ч ингээд явчих юм, эдийн засаг нь ч ингээд явчих юм гэсэн байдалтайгаар хийх гэж оролдож үзвэл яасан юм бэ гэсэн ерөнхийдөө адилхан саналуудтай байна л даа. Одоохондоо энэ жагсаалтыг тэр нь, энэ нь гэж ярилгүйгээр хэлэлцэх эсэхээ бушуухан шийдчихээд дахиж нэг шүүж үзээд ялангуяа бүлгүүд дээрээ. Манай бүлэг дээр жагсаагаад ороод ирсэн ийм жагсаалтууд байгаа шүү гээд л. Байнгын хороод саналаа авахдаа гишүүн болгоноос тусад нь аваад нэгтгээд тавьчихсан ийм жагсаалт явж байгаа шүү дээ. Яг бодлого болгоод зангидаж, бүлэглэж, багцалсан юм бас миний мэдэхээс лав байхгүй. Тэгэхээр ингэж нэг үзээд тэгээд нэг жаахан цөөхөндүү баймаар байна. Бусад юман дээрээ олон юмнуудаа тавиад тавиад явчихна биз дээ.

Д.Дондог:-Батбаяр гишүүн
Ц.Батбаяр:-Нэгдүгээрт, баахан хөтөлбөрүүд батлаад байгаа юм л даа. Гамшгийн хөтөлбөр ч гэж байх шиг. Тэгэхээр энэнтэй холбогдуулаад бас нийслэлийн эрх зүйн байдалтай холбоотой, үнэхээр хөдөөгийн бодлогын хөтөлбөр гэж батлаад бид нар гаргачихсан шүү дээ. Тэрэнтэй адилхан нийслэлийн хөгжлийн бодлогын хөтөлбөр ч гэдэг юмуу, ийм хөтөлбөр хийхгүй бол өнөөдөр үнэхээр нийслэл хотын гээд ярихаар. Ярихаараа хүн болгон шүүмжилдэг яг бодит амьдрал дээр болохоороо тэр лүү тодорхой хэмжээний асуудал байхгүй. Одоо бид агаарын бохирдол яриад байна, одоо байхгүй болчихсон, зун болчихсон. Энэ жил тавигдаж байгаа хөрөнгө оруулалтын юмнууд ч байхгүй байна. Замын асуудал яриад байдаг, хогны асуудал яриад байдаг. Энэ гэрэлтүүлгийн асуудал яриад байдаг. Энийг нэг цогцоор нь ийм асуудлууд оруулж ирвэл яасан юм бэ гэсэн нэг асуудал байна.

Нөгөө нэг асуудал олон жил ярьж байгаа юм л даа. 1994 оноос хойш бараг шахуу яриад байгаа шүү дээ. Энэ нутаг дэвсгэрийн хуваарилалт. Энэ хоёр намууд ч гэсэн бас төлөөлөл нэлээд гайгүй байгаа. Тэгэхээр энэ хүрээнд бас нэг яриад шийдвэр гаргахгүй бол ний нуугүй ярихад аймгийн төвөөс 25 км, мянгахан хүнтэй ийм сумаас авахуулаад бас байна. Нөгөөдөх нь, сая 200 мянган хүн амтай нийслэл, 120 мянган хүнтэй, эсвэл 16 мянган хүнтэй аймаг хоёрын харьцаа адилхан байгаад байгаа байхгүй юу. Тэгэхээр энэ талаас нь бас нэг тийм тодорхой асуудлуудыг оруулж өгвөл яасан юм бэ гэсэн ийм саналууд байгаа юм.

Тэгээд тэр Үндсэн хуулийн өөрчлөлт, Сонгуулийн өөрчлөлт үнэхээр зайлшгүй. Тэр тусмаа 10, 11 сардаа багтаагаад хийхээр бүр урд нь оруулж өгөхгүй бол хойшлох тутам бид ямар болдог билээ гэдгийг та нөхөд сайн мэдэж байгаа.

Д.Дондог:-Тэмүүжин гишүүн
Х.Тэмүүжин:-Үнэхээр  бараг улс төржихгүйгээр хуралдах 3 чуулган л энэ намар, хавар, ирэх намар болох байх. Намар нь бараг л улс төржөөд эхлэнэ биз. Яг энэ нөхцөл байдлуудаа ашиглаад Төрийн байгуулалтын хувьд зарчмын ямар асуудлуудыг шийдэх ёстой юм гэдэг дээрээ төвлөрчихмөөр байгаа юм. Наад зах нь жишээ нь Хүний эрхийн үндэсний комисс, төрийн аудит гэдэг чинь мухар олгой шиг л байна шүү дээ. Ямар ажил яаж хийх гээд байгаа нь мэдэгдэхгүй. Үнэхээр л парламентын хяналтын бие даасан байгууллага байх чиглэлийг нь өөрчлөх юм бол омбудесмен маягийн ч юмуу, эсвэл төсвийн хяналтын аудит ч юмуу тэр чиглэл рүү нь болгоё гэж байгаа бол одооноос эхлэн маш хурдан УИХ-ын тухай хуультайгаа зэрэгцүүлээд л өгөөд явчихмаар байна.

Нэлээн олон асуудлууд баригдаад байна шүү дээ. Хоорондоо цэгцэрдэггүй, уялдаа байдаггүй, үйл ажиллагааных нь хэмнэл мэдэгддэггүй ийм байгууллагууд төсвөөс тэжээгдээд байж л байдаг. Төрийн байгуулалтынхаа хувьд нэлээн цэгцтэй, одоо харьцангуй туршлагатай болчихлоо шүү дээ, олон ч зүйлийг олоод харчихлаа. Шийдэх гарцуудаа ч гэсэн зарим нь томъёолчихлоо шүү дээ. Тийм учраас улс төрийн хүсэл эрмэлзэл гаргаад хурдхан шиг шийдээд явчихмаар харагдаад байгаа байхгүй юу. Тэр дундаа мэргэжлийн байнгын хороо, Төрийн байгуулалтын байнгын хороо бүр санаачлагатай баймаар санагдаад байгаа юм. Үндсэн хуулийн цэцтэй холбоотой тойроод бас маргаанууд байж л байна шүү дээ. Энийгээ яах юм.

Би хувь гишүүнийхээ хувьд бичээд тавьчихсан саналаа сая л өглөө, жаахан хожимдоод өгчихлөө. Яг жагсаалт байдлаар ингэж бичээд дараа нь энийгээ ямар зорилготой, эсвэл аль нь тэргүүлэх байсан юм гэж харахгүйгээр ингэж явдаг байдлаа ч гэсэн жаахан зогсоод, Засгийн газрын зүгээс аль нь илүү их тэргүүлэх чиглэлтэй орж ирж байгаа юм. Манай мэргэжлийн байнгын хорооноос алин дээр нь илүү их анхаарал тавьж байгаа юм гэдгээр нь нэг тийм тайлбартай ч юмуу, нэг юм явчихдаг болчихвол зүгээр юм шиг санагдаад. Тэгэхгүй бол түрүүнд бас 12 он хүртэл өөрчлөх хууль тогтоомжийн юу ч билээ, бас нэг тэрнийг явахад энэ яриа бас л гарсан шүү дээ. Зүгээр л хууль тогтоомжийн жагсаалт байгаад байдаг энэ чинь хууль тогтоох байгууллагаас гарч ирж байгаа баримт бичиг юм бол хууль тогтоох эрх мэдлийнхээ хүрээнд аль нь тулгуур юм, аль нь туслах юм, алин дээр нь ямар концепц явж байгаа юм гэдгийг тодорхойлохгүй бол зүгээр л хууль хэрэгжүүлж байгаа байгууллагын хэмжээний л бичиг баримтууд яваад байна шүү дээ гэж хэлээд байгаа байхгүй юу.

Д.Дондог:-Раш гишүүн
Р.Раш:-Би харж байна. Ерөнхийдөө энэ 4 жилд батлагдаж гарах хуулийн байдал маань ер нь амьдралд нийцэхгүй байгаа, ард түмэн голоод байгаа ийм юмнуудыг л нэлээн өөрчлөх шаардлагатай гэж ингэж үзэж байгаа гэж ойлгож байгаа. Шинээр төрж гарах юмнууд байж л таарна л даа. Амьдралаар. Тэрнийг нь аль болохоор цөөвтөр, ерөөсөө гарсан хуулиудаа чансаажуулах тийм л талын юмыг баримтлах юм бол УИХ-ын улсыг удирдах чадвар дээшилнэ. Түүнээс биш саарал байшин гэдэг чинь нэг тийм цаас үйлдвэрлэдэг пакер биш шүү дээ.

Д.Дондог:-Гишүүд саналаа хэлж дууслаа. Одоогийн орж ирж байгаа энэ жагсаалт бол хуучин уламжлалт аргаараа явж байна.

Хоёрдугаарт, ер нь Монгол улсын хөгжлийн цогц бодлого, Засгийн газрын мөрийн  хөтөлбөр, 1012 он хүртэл хууль эрх зүйг боловсронгуй болгох чиглэл, энэ оны үндсэн чиглэл эд нарыг баримталж, Ерөнхийлөгчийн Тамгын газар, Засгийн газар, Их Хурлын гишүүд Байнгын хороогоороо дамжаад, бүлгүүд бас саналаа нэгтгэж ингэж өгөөд тэгээд жагсаалт хийгээд өргөчихсөн байгаа байдал. Тэгэхээр энийг саяны гишүүдийн хэлдгийн дагуу Лүндээжанцан дарга сая санал гаргаж байна. Ажлын хэсэг байгуулаад энэ олон юмыг чинь нэгтгэж, дотроос нь түүвэрлэж авч арай цөөрүүлж гаргах зайлшгүй шаардлага бидний өмнө тулж байна. Тэгэхээр саяны гишүүдийн хэлдэгчлэн нэлээн бодлоготой зангидах нь зөв юм байна гэдгийг анхаарч авлаа.

Ингээд энийг хэлэлцэх эсэхийг санал хураачихаад, боломж байвал бараг ажлын хэсгийн нэрийг эндээс гаргаж авчихаад, тэгээд батлагдангуут нь тэр ажлын хэсэг ажиллана шүү гээд тохирчихмоор юм байна. Тэгэхгүй бол дараагийн Байнгын хороо хүртэл ажлын хэсгээ байгуулж чадахгүй явж байтал аягүй бол чуулган завсарлах болчихож магадгүй. Тийм учраас хоёр бүлгийн дарга оруулах гэж байгаа саналыг гишүүд өөрсдөө орохоор байвал саналаа бэлдэж байгаарай гэж хэлье.

Ингээд гишүүд асуултаа асуугаад дуусчихсан. Санал хураалт явуулъя. УИХ-ын 2009 оны намрын чуулганаар хэлэлцэх асуудлын төлөвлөгөөг батлах тухай УИХ-ын тогтоолын төслийг хэлэлцэх эсэх асуудлыг дэмжье гэсэн томъёоллоор санал хураалт явуулъя. Дэмжиж байгаа гишүүд гараа өргөе.  12-оос 11 гишүүн дэмжиж байна. Дэмжигдлээ.

Танилцуулгыг би танилцуулчихъя.

Хоёрдахь асуудал. Ингээд ажлаа хэсгээ тогтчихъё. Сая би санал хэлсэн. Лүндээжанцан дарга, Энхболд гишүүн, Тэмүүжин гишүүн, Ц.Батбаяр гишүүн, Очирбат гишүүн, за би орох юм байна. Ингээд ажлын хэсгийг ийм бүрэлдэхүүнтэйгээр байгуулъя. 

Энхболд гишүүн ахлах байх. Ингээд саяны ажлын хэсгийг баталчихъя. Ер нь анхаарч байгаарай, тэгээд хэлэлцэх эсэхийг шийдэнгүүт ажилдаа шуурхай орно гэж хэлэх байна.

Хоёрдахь асуудал, Монгол Улсын Ерөнхийлөгчийн алба хашиж байсан Н.Энхбаярын халамжийн тухай УИХ-ын тогтоолын төсөл. 

Төсөл санаачлагчийн илтгэлийг Монгол Улсын сайд, Засгийн газрын ХЭГ-ын дарга Долгор сайд танилцуулна. Долгор сайдыг урьж байна.

Б.Долгор:-УИХ-ын гишүүд ээ,

Монгол Улсын Үндсэн хуулийн 30-р зүйлийн 1 дэх хэсэгт зааснаар Ерөнхийлөгч нь Монгол Улсын төрийн тэргүүн Монголын ард түмний эв нэгдлийг илэрхийлэгч бөгөөд Ерөнхийлөгчийн бүрэн эрхийн хугацаа дуусгавар болсны дараа түүний амьдрах орон сууцтай холбоотой асуудлаар УИХ-аас 1997 онд 50 хавтгай дөрвөлжин метр талбай, 2005 онд 100 хавтгай дөрвөлжин метр талбай бүхий орон сууцыг тус тус улсын зардлаар барьж өмчлөлд нь шилжүүлэн өгөх шийдвэр гаргаж байсан байна.

Иймд төрт ёсны уламжлал, хүндэтгэлийн залгамж чанарыг харгалзан Ерөнхийлөгчийн алба хашиж байсан Энхбаярын бүрэн эрхийн хугацаа дуусгавар болсонтой холбогдуулан түүний амьдрах орон сууцыг улсын зардлаар барьж өмчлөлд нь шилжүүлэн өгөх, эрх зүйн орчныг бүрдүүлэх нь зүйтэй гэж үзэж энэхүү тогтоолын төслийг боловсрууллаа.

Тогтоолын төсөлд Ерөнхийлөгчийн алба хашиж байсан Энхбаярын бүрэн эрхийн хугацаа дуусгавар болсонтой холбогдуулж дараахь арга хэмжээ авч хэрэгжүүлэхийг Засгийн газарт даалгахаар заалаа.

1.Улсын төсвийн зардлаар 100 хавтгай дөрвөлжин метр ашигтай талбай бүхий өвлийн орон сууцны зураг төсөл хийж, барьж, ашиглалтанд оруулан Энхбаярын өмчлөлд шилжүүлэн өгөх
2.Бүрэн эрхийн хугацаа дуусгавар болсон өдрөөс эхлэн шадар туслах, үйлчлэгч, тогооч, орон тооны жолооч тус бүр нэгийг 4 жилийн хугацаанд ажиллуулж, зардлыг нь улсын төсвөөс санхүүжүүлэх
3.Бүрэн эрхийн хугацаа дуусгавар болсон өдрөөс эхэлж амьдрах орон сууцыг барьж ашиглалтанд оруулах хүртэлх хугацаанд 100 хавтгай дөрвөлжин метр ашигтай талбай бүхий орон сууцаар хангаж цахилгаан, дулаан, усны зардлыг улсын төсвөөс санхүүжүүлж байх
Энэхүү тогтоолын төсөл нь Үндсэн хуультай бүрэн нийцсэн бөгөөд төсөлтэй холбогдуулж шинээр боловсруулах буюу нэмэлт, өөрчлөлт оруулах хууль байхгүй гэж үзэж байна. Тогтоолын төслийг хэрэгжүүлэхэд шаардлагатай хөрөнгийн тооцоог  хийсэн байгаа.

Нэгдүгээрт, цалинд 20 сая төгрөг, орон сууцны зардалд 2.1 сая төгрөг, хувийн орон сууц бариулах зардал 296.7 сая төгрөг байхаар тооцлоо.

Энэхүү асуудлыг хэлэлцэн шийдвэрлэж өгөхийг хүсье.

Д.Дондог:-Саяны танилцуулгатай холбогдуулаад асуулттай гишүүн байна уу? Энхболд
Н.Энхболд:-Энэ чинь урд нь байж байснаас өөрчлөгдсөн юм байхгүй, тэр жишгээр л явж байгаа биз дээ.

Б.Долгор:-Яг урдахь жишгийн дагуу тэрнээс өөрчлөгдсөн юм байхгүй.

Су.Батболд:-Багабанди гуайн асуудал хэд хэдэн Засгийн газар дамжаад одоо болтол шийдэгдээгүй яваад байгаа байхгүй юу. Энийг нэг хурдан шийдэхгүй бол даамжраад нэг хүний хувийн асуудал шиг яваад байдаг байхгүй юу. Хэрэв хөрөнгө мөнгийг нь шийдэх юм бол маш хурдан хугацаанд даруйхан шийдэхгүй бол би бараг Багабанди гуайн газрынх нь асуудал шийдээгүй, байшингийн асуудал нь ч шийдээгүй явж байгаа гэж бодоод байгаа юм. 

Д.Дондог:-Долгор сайд энэ талаар мэдээлэл байвал хариулъя.

Б.Долгор:-Холбогдох мөнгө нь хүрэлцэхгүй байгаа тухай тийм мэдээлэл байгаа. Яг албан ёсоор Засгийн газар дээр тавьсан тийм нэхэмжлэл байхгүй байгаад байгаа. Нэхэмжлэл гэдэг юмуу хүсэлт.

Д.Дондог:-Асуулттай гишүүд асуулт асууж дууслаа. Санал хэлэх хүн байна уу?

Сайханбилэг гишүүн

Ч.Сайханбилэг:-Энэ асуудалтай шууд холбоогүй, тэгэхдээ бас тодорхой хэмжээгээр холбоотой нэг асуудал байгаа юм. Ер нь төрийн тэргүүн хийж байгаа, төрийн тэргүүнээр ажилласан хүмүүс гэдэг бол өөрөө их цөөхөн, нэг л удаа. Зарим нь хоёр бүрэн эрхийн хугацаанд явж байгаа. Тоо нь их цөөхөн. Нэг юм нь болохоор бусад Ерөнхий сайд эд нартайгаа адилхан нэг бүрэн эрхийн хугацаанд гээд юмыг нь шийдэж өгчихөөд байгаа юм. Ер нь Монгол Улсын төрийн тэргүүн явж байсан хүн бол хаана ч, хэзээ ч явж байсан гэсэн байр байдал, ер нь хувийнх нь амьдралынх нь асуудал дараа нь ямар нэг асуудал болж байх ёсгүй. Ялангуяа анхны ерөнхийлөгч Очирбат гуайтай холбож хэлэх гээд байгаа юм. Төрийн тэргүүнээр ажиллачихсан хүмүүс ч гэсэн эргэж дараа нь тодорхой хэмжээгээр өөр ажил төрөл хийгээд яваад байхад өөрөө их түвэгтэй, судалгааны ажил, эсвэл дурсамж ном бичдэг, юу гэдэг юм багшилдаг гээд. Иймэрхүү проблемууд үнэхээр их ажиглагддаг.

Тэгэхэд гаднын орнууд, хөгжилтэй орнуудад өөрийнхөө төрийн тэргүүнээр явсан хүмүүсийг үнэхээр нэг насных нь туршид л төрийн хангамжинд аятайхан байлгаж байгаад бүгд явдаг шүү дээ. АНУ-ын амьд хэдэн ерөнхийлөгч байна. Бид нар бас ийм бодлого руу шилжиж орох хэрэгтэй байгаа юм. 4-хөн жил ингээд боллоо гээд орхичихож байгаа юм шиг. Ер нь тэтгэвэрийнх нь нас, ер нь үлдэж байгаа бүх хугацаанд нь тодорхой хэмжээнд төрөөс цалин пүнлүүгий нь өгөөд, тодорхой хэмжээний хангамжтай явчихдаг энэ асуудлыг бид нар уг нь хуульчлах ёстой юм. Ингээд нэг нэг удаагийнх нь байдлаар шийдсэн дээр юмуу, эсвэл ерөнхийдөө зөрүүтэй санал орж ирээд, ер нь энэ ерөнхийлөгчөөр ажиллаж байсан 3, 4-хөн хүн байгаа, энэ асуудлыг ингээд нэг мөр шийдэх нь зүйтэй юу гээд энийгээ нэг тийш нь гаргаад цэгцэлчих ийм саналтай байгаа юм.

Бусад улсуудын жишиг ч гэсэн тэр монголын төр ганцаараа 4 жил харж үзэж байгаа юм шиг болоод сүүлдээ хаана ч явж байсан, юу ч хийж байсан байхгүй, тэр чигээр нь хаяж болохгүй гэдэг тийм саналыг л хэлэх гээд байгаа юм.

Д.Дондог:-Нямдорж сайд

Ц.Нямдорж:-Энэ чинь хэлэлцэх эсэх тиймээ? Хэлэлцье гэсэн санааг л хэлэх гэж байна л даа. Багабанди ерөнхийлөгчийн хамгаалалт, бусад арга хэмжээтэй яг ижилхэн ийм санал байгаа юм. Нэг хэсэг нь хамгаалалттай холбоотой унаа машин, хамгаалагч гэсэн юмнууд нь хуулинд суучихсан. Бид нар өнгөрсөн Их Хурлын үед хийсэн шүү дээ. Тэрнээс үлдсэн хэсэг нь шүүгдээд ороод ирж байгаа юм. Энийгээ хэлэлцээд хурдан шийдчихье гэсэн санаа байна, нэгдүгээрт.

Хоёрдугаарт, ер нь цаашдаа яах ёстой юм, одоо ингээд Сайханбилэг гишүүний ярьж байгаа юмыг нэг талаас нь харахад дийлмээр санагдаад, нөгөө талаас нь харахад бас их шүүмжлэлтэй хэлмээр санагддаг юм л даа. Насан туршид нь сайдын цалин өгөхөөр хангамжийг Очирбат ерөнхийлөгчөөс эхлээд бүх хүмүүст өгч байгаа, цаашдаа ч ийм байх болно. Одоо энэ дээр юм нэмэх үү, үгүй юу л гэдэг асуудал. Өөрсдөө ингэж гарч явчихаад дараа нь чимээгүй холдоод явчихдаг энэ системийг нь яах юм байгаа юм. Уг нь болдогсон бол дараа нь ерөнхийлөгчөөр сонгогдсон хүмүүс нь түрүүнд байсан хүмүүсээ зөвлөхөөр аваад эсвэл Их Хурлын судалгааны хажууд цалингий нь өгөөд судалгааны ажил хийлгэдэг ч юмуу ийм хувилбар байж л байгаа байхгүй юу. Ерөнхий сайдын зөвлөх байж болж л байгаа юм.

Тэгтэл өөрсдөө ер нь сонирхдоггүй юм шиг байгаа юм. Сонирхохгүй байгаа юмыг чинь албадан ирүүлэлтэй нь биш, дахиад л төвөг үүсч байгаа байхгүй юу. Би ерөнхийлөгчийн элдэв юмтай холбогдуулж тэс өөр бодолтой байдаг хүн шүү дээ. 90 он хүртэл төрийн тэргүүн байсан хүмүүсээ яаж дуусгалаа, тэд нарт хандлаа, тэрнээс дараа нь гараад ирсэн хүмүүст яаж хандаж байна. Аль ч цаг үед төрийн тэргүүн байсан хүн байгаа шүү дээ, араас нь гарсан хүн байхгүй, өврөөс нь гарсан хүн байхгүй. Ер нь цаашдаа төрийн тэргүүн байсан хүмүүст төр хүндэтгэлтэй хандаж байх ёстой гэдэг дээр санал нэг. Тэгэхдээ энийг бас хэтрүүлж болохгүй шүү дээ. Энэ чинь орон байргүй, оочих цайгүй, аягагүй хүмүүс ерөнхийлөгч болсон түүх одоохондоо байхгүй шүү дээ, бид нарын мэддэг хэд бол бүгдээрээ л боломжийн амьдралтай хүмүүс ерөнхийлөгч болцгоосон. Гэхдээ яахав ерөнхий жишиг тогтоод явж байгаа учраас энэ асуудлыг хэлэлцээд шийдчихье.

Болдогсон бол анхны хэлэлцүүлгээр нь шийдчихмээр байна.

Д.Дондог:-Ламбаа сайд

С.Ламбаа:-Ерөнхийлөгчийн сонгууль болсны дараа орон гарсан ерөнхийлөгчийн тухай асуудал хэлэлцдээ цаашдаа больчихмоор байгаа юм л даа. Зүгээр л Монгол Улсын Ерөнхийлөгчийн хуулинд нь ерөөсөө гарцаагүй заалтуудыг нь мөнхийн заалт болгоод оруулчихсан байх хэрэгтэй шүү дээ. Тэгээд л яг ямар л юм болнов тэрнийх нь дараа Засгийн газар нь өгдөг юмыг нь өгөөд явдаг, тэрнээс ингэж дахиж Их Хурал руу ордоггүй болгомоор байгаа юм. Энэ хамгаалалтын албыг чинь бид ноднин тэгж л шийдсэн шүү дээ, нэгмөсөн болгож хуульчилсан шүү дээ. Одоо бол хамгаалалтын тухай нэг ч удаа ярихгүй шүү дээ, хуулиараа л яваад байна. Ингээд л нэг ийм юм яриад байхаар өмнөх нэгдэх нь хэн юу байсан юм бол, хоёрдахь юу байсан юм бол гээд улсууд хоорондоо яриад л нэг ийм юмаа болиод одоо үлдсэн юмыг нь. Яг энэ гурван асуудал үлдчихсэн юм байна лээ. Бусад нь хуулиндаа байж байгаа юм. Тийм учраас энэ нэг гурван юмыг нь байгаа байдлаар нь Монгол Улсын Ерөнхийлөгчийн хууль руу нь оруулж өгч батлаад, тэгээд л энэнээс хойш хангамжийн тухай гэдэг юм байхгүй болох хэрэгтэй.

Д.Дондог:-Лүндээжанцан дарга

Д.Лүндээжанцан:-Би Ламбаа гишүүнтэй ойролцоо саналтай байгаа юм. Тэрнийг нь Засгийн газар тогтоогоод өгөх байхгүй юу. Зохицуулж болно шүү дээ. Нэг адилхан жишгээр орж ирж байна, тэгээд ерөнхийлөгч болгоны дараагаар нөгөө хүн нь хараад ч байгаа юм шиг болно шүү дээ. Тэгээд бас янз бүрийн үг чулууддаг, бид нар бас улс төрийн соёл суралцаж байна, гайгүй болж байна л даа. 

Би энэ төслийг яаралтай хэлэлцээд хурдан батлаад гаргачих ёстой байхаа гэсэн саналтай байна. Очирбат ерөнхийлөгчийн хувьд бусад жишиг гэдэг юмуу, Засгийн газрын гишүүний цалин хангамж эдэлнэ гэж байгаа юм. Тэгэхээр нэг машин, Засгийн газрын гишүүний цалин, утас ийм юмнууд байна уу, үгүй юу? Байхгүй яваад байдаг юм биш биз дээ. Байдаггүй байхаа. Энийг хууль эргэж үйлчлэхгүй гээд ингэчихсэн байвал их эвгүй юм биш үү? Энийг Очирбат гуай гээд бид нар таньдаг мэддэгтээ ярьж байгаа биш шүү дээ. Ер нь Монгол Улсын төрийн тэргүүн, Ерөнхийлөгч байсан хүн энэ чинь. Ингээд яваад байсан байж мэднэ шүү. Энийг судлаад үзээд нэг тийш нь болгоорой.

Байшин савны мөнгө төгрөг хүрэхгүйн тухайд тухайн үед батлагдсанаар нь яагаад, өөрсдөөс нь мөнгө гаргаад тэрнийг нэг тийш нь болгоод дуусгачихдаг байх хэрэгтэй байна. Явсаар байгаад төрийн буруугаас болоод асуудлаа шийдэхгүй явсаар байгаад юм нь үнэд орчихдог ийм асуудал бас байгаад байх шиг байна. Энийг бас анхаарч үзээд ер нь Монголын төр нэг ийм бас л өр байна шүү дээ. Өрнөөсөө салах хэрэгтэй байна шүү дээ гэдэг юмыг бас анхаарч үзэх хэрэгтэй байна гэж бодож байна. Хуулиар юм барьж өгнө гэчихээд тэгээд барихгүй болохоор чинь өр л байна шүү дээ.

Д.Дондог:-Гишүүд саналаа хэлж дууслаа. Долгор сайд нэг зүйл тодруулъя гэж байна.

Б.Долгор:-Ялангуяа гишүүдийн саналтай холбоотойгоор одоо бол яг Ерөнхийлөгчийн тухай хуулиар 4 ийм зүйлийг шууд хуульчлан заасан байгаа юм л даа. Засгийн газрын гишүүний тухайн үеийн цалингийн хэмжээгээр насан туршид нь сул цалин олгож байх. Тусгай хамгаалалтанд байлгах, холбоогоор үйлчлэх, машинтай байх гэсэн ийм 4 юмыг шууд хуульчилж заасан. Тэгэхээр энд хуульчлаад заачихсан зүйлүүд дээр нь Засгийн газрын тогтоол гаргаад шууд явчихаж болж байгаа юм. Засгийн газар тогтоолоо гаргачихсан. Саяны оруулж ирж байгаа энэ орон сууцаар хангах, 4 ажилтнаар ажиллуулах энэ асуудал нь хуулинд заагдаагүй учраас УИХ-ын тогтоолын төсөл санаачилж оруулж ирж байгаа юм.

 Ер нь энэ асуудлыг саяны жишгээр хуульд заагаад тэгээд Засгийн газар нь тухайн үед нь шийдээд явдаг ийм жишиг рүү орвол уг нь зүгээр байгаа юм. Сая Засгийн газар дээр ярьж байгаад тэгээд тогтоолоор оруулах нь зүйтэй юмаа гээд оруулж ирсэн юм. Ер нь энийг хуульчлан оруулах шаардлага байгаа гэж бодож байна. Очирбат ерөнхийлөгч, Багабанди ерөнхийлөгчийн хувьд ерөнхийдөө саяны жишгүүдээр явж байгаа. Очирбат ерөнхийлөгчийн хувьд 50 хавтгай дөрвөлжин метр кв орон сууц барих. Холбоогоор үйлчлүүлэх, машин, жолооч гэсэн ийм зүйлүүдийг нь шийдвэрлэж өгсөн. Багабанди ерөнхийлөгчийн хувьд яг өнөөдөр оруулж ирж байгаатай адил ийм байдлаар асуудлыг шийдвэрлэсэн байгаа.

Гэхдээ бас тогооч, үйлчлэгч, шадар туслахынх нь асуудал шийдэгдээгүй иймэрхүү байдалтай байж байгаа.

Д.Дондог:-Ингээд гишүүд үг хэлж дууслаа. Гишүүдийн гаргаж байгаа саналыг яваандаа Төрийн байгуулалтын байнгын хороо Засгийн газар, Ерөнхийлөгчийн Тамгын газар хамтарч ярилцаж, цэгцлэх нь зөв юм байна гэж ингэж ойлгогдож байна. Тэрнийгээ тус тусынхаа чиглэлээр яриад Төрийн байгуулалтын байнгын хороон дээр зангидаад явах нь зөв байх гэсэн чиглэл өгье.

Ингээд Монгол Улсын Ерөнхийлөгчийн алба хашиж байсан Н.Энхбаярын хангамжийн тухай УИХ-ын тогтоолын төслийн  хэлэлцэх эсэх асуудлыг дэмжье гэсэн томъёоллоор санал хураалт явуулъя. Дэмжиж байгаа гишүүд гараа өргөе. 12-оос 12.

Энэ асуудлыг хэлэлцэж дууслаа. Эхний хэлэлцүүлгээр болохгүй, энэ чинь зайлшгүй хэлэлцэх эсэхийг ярьж байж, тэгээд дараа нь анхны хэлэлцүүлгээр нь баталдаг дэгтэй учраас болохгүй байгаа юм. 

Танилцуулгыг Одхүү гишүүн хийнэ.

Гуравдахь асуудал, та бүхэнд тараасан нэг асуудал байгаа. Энэ бол Төрийн байгуулалтын байнгын хорооноос 2009 оны хаврын ээлжит чуулганы завсарлагааны хугацаанд хийх ажлын төлөвлөгөө гээд. Энийг хэлэлцье.

Энэ дээр асуулт юу байна, санал юу байна? Тусаагүй үлдчихсэн юм гайгүй юу, илүү гарсан юм байхгүй юу? За тэгвэл энэ төлөвлөгөөг баталчихъя. 

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

